
HYRJE  
 
Alokimi i fondeve publike përbën një detyrë të rëndësishme për çdo administratë publike dhe  
organ qeverisës. Alokimi i duhur i fondeve publike konfirmon qëllimin e organeve qeverisëse  
për t’i menaxhuar fondet për shpenzime publike dhe shërbime për qytetarët në mënyrë sa më 
të përgjegjshme. Programi rajonal për demokracinë vendore në Ballkanin Perëndimor 
(ReLOaD) mbështet qasjen e tij në përvojat e mëparshme të Programit të Kombeve të 
Bashkuara për Zhvillim (PNUD) që janë zhvilluar në Bosnje-Hercegovinë në fushën e 
vetëqeverisjes vendore, si dhe në përvojat e punës me më shumë se dyzet njësi të vetëqeverisjes 
vendore, disa prej të cilave tashmë kanë filluar ta përdorin këtë qasje. Synimi i këtij programi 
është alokimi i fondeve buxhetore, sidomos i fondeve nga buxhetet e njësive të vetëqeverisjes 
vendore, për të mundësuar një transferim më të dobishëm dhe më transparent të fondeve tek 
organizatat (OShC) e shoqërisë civile. Ndonëse kjo qasje metodologjike fokusohet tek niveli i 
parë i njësive të vetëqeverisjes vendore në Shqipëri, bashkitë, ajo mund të zbatohet edhe për 
organe të tjera dhe nivele të ndryshme të qeverisjes. 
 
Qasja metodologjike për alokimin transparent të fondeve të caktuara për OShC u hartua nisur 
nga nevoja për instrumente të thjeshta që mund të përdoren kryesisht nga komunitetet vendore 
për shpërndarjen e burimeve të tyre buxhetore, por edhe nisur nga kërkesat e OShC  dhe 
dëshirës së tyre për të pasur qasje më të lehtë dhe më të thjeshtë, jo vetëm në fondet nga 
buxhetet e organeve të njësive të vetëqeverisjes vendore, por edhe në fonde nga burime të tjera. 
 
Po kështu, ky model synon të kombinojë rekomandimet e Bashkimit Evropian (BE) për 
Menaxhimin e Ciklit të Projekteve dhe udhëzimet e tij për vlerësimin e pranimit të projekt-
propozimeve, si dhe të sigurojë mjetet për shpenzimin efikas të fondeve publike. Disa nga 
synimet kryesore të këtij modeli janë që të sigurojë: 

 një cilësi të lartë në procesin e planifikimit dhe zbatimit të projekteve; 
 njëtrajtësi në përdorimin e mjeteve dhe dokumentacionit për zbatimin e projekteve; 
 monitorimin e suksesshëm të projekteve dhe shpenzimin e fondeve të alokuara për 

OShC. 
 
ReLOaD ka disa vite që gjen zbatim në disa bashki të Shqipërisë, të cilat po e zbatojnë me 
sukses atë, duke dhënë një mbështetje të rëndësishme për shoqërinë civile, duke sjellë në këtë 
mënyrë dhe fuqizimin e qytetarëve. Zbatimi i ReLOaD ndër vite ka sjellë ndarjen e bashkive 
në dy grupe bashkitë që financojnë OShC nëpërmjet fondeve të tyre dhe bashkitë që financojnë 
OShC nëpërmjet fondeve të programit ReLOaD. 
 
Ndër vitet e zbatimit, bashkitë që e implementojnë ReLOaD me fondet e tyre, kanë hasur një 
problematikë në kuadër të procedurave ligjore që duhen ndjekur për shpërndarjen e fondeve 
kundrejt OShC. Bashkitë parashtrojnë nëse fondet e ReLOaD duhet ti nënshtrohen procedurave 
të prokurimit publik apo duhet të zbatohet metodologjia LOD, e zbatuar nga ReLOad.  

Në kuadër të kësaj problematike, lindi nevoja e hartimit të kësaj analize ligjore të thelluar, nëse 
fondet e përcaktuara nga bashkitë për projektin ReLOaD duhet ti nënshtrohen rregullave të 
prokurimit publik apo Metodologjia LOD e ndjekur deri më tani është një metodologji efikase 
në shpërndarjen e tyre. “Analiza ligjore për mbështetjen e shoqërisë civile me fonde publike 
nga bashkitë” përpiqet të jap një pasqyrë të të gjithë legjislacionit, që vepron dhe ndërvepron 
në kuadër të shpërndarjes së fondeve të bashkive dhe përpiqet të japë disa rekomandime për të 
ndihmuar bashkitë në: 
 
 realizimin e procedurave në kuadër të ReLOaD; 
 rritjen e mbështetjes së tyre ndaj OShC, si një hallkë e rëndësishme për të fuqizuar 

qytetarët dhe shërbimeve që i ofrohen. 

I. ReLOaD, bashkitë dhe Metodologjia LOD 
 
Shpërndarja e fondeve të në kuadër të projektit ReLOaD realizohet nëpërmjet Metodologjisë 
LOD, që është përgatitur bazuar në përvojën e projektit për demokraci vendore, zbatuar në 
Bosnje dhe Hercegovinë. Ky projekt ka dhënë ndihmesën e tij për realizimin dhe 
institucionalizimin e bashkëpunimit ndërmjet sektorit publik dhe OShC-ve. Megjithatë, për 
sfidën e veçantë të mbështetjes së shoqërisë civile, projekti ka hartuar Metodologjinë LOD, që 
bën të mundur një alokim transparent të fondeve dhe siguron forcimin e besimit të ndërsjellë. 
Qasja e përdorur nga metodologjia synon të maksimizojë në të njëjtën kohë përdorimin e 
fondeve të caktuara për shoqërinë civile, si edhe duke realizuar synimet zhvillimore të 
komuniteteve vendore.  
 
Metodologjia LOD synon t’u vijë në ndihmë organeve të njësive të vetëqeverisjes vendore në 
përdorimin e fondeve publike dhe realizimin e shpenzimeve publike të caktuara për OShC,  
duke u fokusuar tek nevojat reale. Qëllimi përfundimtar është zbatimi i qasjes në bazë projekti, 
në mënyrë që, bashkitë të realizojnë objektivat e tyre zhvillimore, në bashkëpunim me 
organizatat e shoqërisë civile. Qasja në bazë projekti ka të bëjë me organizimin e thirrjeve 
publike transparente për të gjitha OShC-të, që të dorëzojnë projekt-propozime që lidhen me një 
fushë apo përparësi të caktuar. Këto projekt propozime – më pas vlerësohen nga një komision 
dhe financohen nga buxhetet e bashkive. Ky proces transparent dhe konkurrues i përzgjedhjes 
së projekteve të OShC-ve bën të mundur ofrimin e një shërbimi më të mirë dhe arritjen e 
rezultateve konkrete për qytetarët.  
 
Projekti është një përmbledhje veprimtarish të shumëfishta, ku secila prej tyre duhet të 
planifikohet, organizohet dhe zbatohet mirë, me qëllim që të arrihen objektivat e caktuara 
dhe/ose të plotësohen nevoja të caktuara të komunitetit vendor. Zbatimi i metodologjisë LOD 
kontribuon në zgjidhjen e një problemi të shumëfishtë dhe jashtëzakonisht të ndërlikuar. 
Metodologjia LOD bën të mundur përzgjedhjen transparente të projekteve më të përshtatshme 
dhe më cilësore, përmes një vlerësimi profesionist të propozimeve dhe përmes vlerësimit të 
kapaciteteve të OShC-ve, që dëshirojnë t’i zbatojnë këto projekte. Ai bën të mundur zbatimin 
e projekteve që çojnë drejtpërsëdrejti në arritjen e objektivave zhvillimore të përcaktuara. 
 
ReLOaD ka disa vite që gjen zbatim në disa bashki të Shqipërisë, të cilat po e zbatojnë me 
sukses atë, duke dhënë një mbështetje të rëndësishme për shoqërinë civile, duke sjellë në këtë 
mënyrë dhe fuqizimin e qytetarëve. Ndër vitet e zbatimit të tij nga bashkitë, të cilat e 
implementojnë projektin me financimin nga fondet e tyre, është hasur një problematikë në 
kuadër të shpërndarjes së fondit kundrejt OShC-ve të shoqërisë civile, në lidhje me zbatimin 
ose jo të legjislacionit, që vepron në kuadër të prokurimit publik. Në kuadër të kësaj 
problematike, lind nevoja për hartimin e një analizë ligjore të thelluar, nëse fondet e përcaktuara 
nga bashkitë për projektin ReLOaD duhet ti nënshtrohen rregullave të prokurimit publik apo 
Metodologjia LOD e ndjekur deri më tani është një metodologji efikase në shpërndarjen e 
fondeve. 

Kjo analizë ligjore përpiqet të jap një pasqyrë të të gjithë legjislacionit që vepron dhe 
ndërvepron në kuadër të shpërndarjes së fondeve të bashkive dhe përpiqet të jap disa 
rekomandime për të ndihmuar bashkitë në realizimin e procedurave dhe rritjen e mbështetjes 
së tyre ndaj OShC-ve, si një hallkë e rëndësishme për të fuqizuar qytetarët dhe shërbimeve që 
i ofrohen. Gjithashtu, kjo analizë përpiqet të parashtrojë praktika të ndjekura nga bashkitë dhe 
procedurat ligjore përkatëse, për mbështetjen e shoqërisë civile nëpërmjet fondeve të vetë 
bashkisë. 

II. PËRCAKTIMET LIGJORE 
 
Vetëqeverisja vendore është një pushtet që organizohet dhe funksionon bazuar në një 
legjislacion të përbërë, ku në njërën anë vepron ligji nr.139/2015 “Për vetëqeverisjen vendore” 
(i ndryshuar), i cili përcakton organizimin dhe funksionimin e këtij pushteti dhe nga ana tjetër 
qëndrojnë të gjitha ligjet e tjera dhe aktet nënligjore, me anë të së cilave vetëqeverisja vendore 
mund të realizojë funksionet dhe detyrat, që i janë përcaktuar nga ligji nr. 139/2015 “Për 
vetëqeverisjen vendore” (i ndryshuar). 
 
Mbështetja e aktorëve të ndryshëm të shoqërisë civile është një element i rëndësishëm për 
vetëqeverisjen vendore, duke nisur nga fakti, që vetëqeverisja vendore organizohet dhe 
funksionon bazuar në parimin e subsidiaritetit, që nënkupton një vendimmarrje sa më pranë 
qytetarëve dhe për qytetarët. Vendimi i Këshillit të Ministrave Nr. 252, datë 20.4.2023 “Për 
miratimin e strategjisë ndërsektoriale për decentralizimin dhe qeverisjen vendore 2023–2030, 
të planit të saj të veprimit 2023–2025 e të pasaportës së indikatorëve” përcakton ndër objektivat 
e saj, objektivin nr.5, ku fokusi i drejtohet shoqërisë civile - rritja e bashkëpunimit dhe rolit të 
shoqërisë civile në vendimmarrjen vendore. 
 

 
 
 
Bazuar në raportin e vlerësimit të hartuar nga Bashkitë për në Evropë, njësitë e vetëqeverisjes 
vendore1 kanë dhënë gjithsej 63 grante për projekte të përbashkëta në partneritet me organizatat 
e shoqërisë civile (N=54). Grantet janë kategorizuar të madhësisë deri 100,000 lekë nga 
100,000 – 500,000 dhe mbi 500,000 lekë. Bashkitë me numrin më të lartë të granteve kanë 
qenë Bashkia e Shkodrës me 18 grante dhe Bashkia e Tiranës me 15 grante, Bashkia Përmet (6 
grante) dhe Bashkia Gjirokastër (4 grante). Bashkitë e tjera kanë dhënë nga 1-3 grante, ndërsa 
35 bashki (57%) nuk kanë dhënë asnjë grant në 2020. 
 
*************************************************************************** 
 
 

 
1 https://www.bpe.al/al/bashkite-ne-procesin-e-integrimit-te-shqiperise-ne-bashkimin-evropian-raporti-i-
vleresimit-2021   

 Shoqëria civile  
Shoqëria civile ka një rol shumë të rëndësishëm për BE dhe rëndësia e saj është e përcaktuar 
në Nenin 15 të Traktatit të Funksionimit të BE, ku njihet roli vendimtar i shoqërisë civile në 
qeverisjen e mirë të një vendi.  
Të gjithë institucionet dhe organizmat e BE kanë për qëllim të funksionojnë në mënyrën më 
transparente të mundshme për të promovuar qeverisjen e mirë dhe garantuar pjesëmarrjen e 
shoqërisë civile në të. Roli i shoqërisë civile shihet në: 
 
 Të drejtën e informimit mbi dokumentet zyrtare; 
 Realizimin e një dialogu të hapur, transparent dhe të rregullt me shoqërinë civile gjatë 

propozimeve legjislative të BE; 
 Pjesëmarrjen në vendim-marrjen publike dhe dhënien e opinionit nga shoqëria civile; 
 Realizimin e konsultimeve të vazhdueshme me shoqërinë civile në kuadër të 

veprimtarisë së BE; 
 Të drejtën e iniciativës qytetare, që gëzojnë qytetarët e BE për të detyruar këtë të fundit 

të nxjerrë një akt ligjor në kuadër të zbatimit të traktateve. 
 
Legjislacioni në fuqi i BE-së, por edhe i Shqipërisë nuk ka një përkufizim për shoqërinë civile. 
Në Librin e Bardhë të BE gjejmë një përkufizim të shoqërisë civile, si:  
 
“Shoqëria civile grupon sidomos organizatat sindikale dhe partneriale (partnerët social), 
organizatat jo qeveritare, shoqatat profesionale, organizatat e ndihmave, organizatat që 
përfshijnë qytetarët në jetën lokale dhe bashkiake, me një kontribut specifik të Kishave dhe 
komuniteteve fetare”. 
 
Duke nisur nga sa më sipër, ligji Nr.8788, datë 7.5.2001 “Për organizatat jofitimprurëse” (i 
ndryshuar) përcakton se çdo person fizik ose juridik, vendas ose i huaj, ka të drejtë të themelojë 
një OShC, të jetë anëtar i saj ose të marrë pjesë në organet drejtuese ose në personelin 
administrativ të organizatës jofitimprurëse. 
 
Neni 35 i po këtij ligji përcakton se burimet e të ardhurave të OShC janë të ardhurat nga 
kuotizacioni kur ka të tilla, fonde, grante dhe donacionet e ofruara nga subjektet private ose 
publike, vendas ose të huaj, si dhe të ardhurat nga veprimtaria ekonomike dhe pasuritë në 
pronësi të OShC. OShC-të sigurojnë të ardhura nga burime, që njihen nga ky ligj dhe bëjnë 
shpenzime vetëm për realizimin e qëllimit dhe objektit të veprimtarisë, për të cilin janë krijuar, 
si dhe për drejtimin e mirëmbajtjen e pasurisë së tyre. Nuk lejohet asnjë formë e shpërndarjes 
së fitimit ose e përfitimit financiar dhe material nga të ardhurat dhe fitimet e organizatës 
jofitimprurëse prej personave që janë subjekte të statutit ose aktit themelues, përveç detyrimeve 
në formën e pagave, rrogave, pagesave, shpërblimeve e kompensimeve që rrjedhin nga kontrata 
e punës ose kontrata të tjera të ngjashme me të ose për mbulimin e shpenzimeve të kryera me 
porosi dhe për llogari të organizatës jofitimprurëse. 
 
Nisur nga përcaktimet e mësipërme, OShC-të nuk kanë në qëllim të punës së tyre të përditshme, 
realizimin e veprimtarive ekonomike për të gjeneruar fitim dhe “për të pasuruar” themeluesit, 

anëtarët, drejtuesit etj., sic mund ta kenë shoqëritë tregtare. Shoqëritë tregtare kanë qëllim të 
punës së tyre të përditshme realizimin e fitimit, për të funksionuar dhe ekzistuar në treg. 
 
Neni 36 i ligjit Nr.8788, datë 7.5.2001 “Për organizatat jofitimprurëse” (i ndryshuar) përcakton 
se OShC, për realizimin e qëllimit dhe objektit të veprimtarisë së saj, ka të drejtë të ushtrojë 
veprimtari ekonomike. OShC mund të zhvillojë veprimtari ekonomike pa qenë nevoja, që të 
krijojë një subjekt të veçantë për këtë qëllim, me kusht që kjo veprimtari të jetë në përputhje 
me qëllimet e saj, të jetë deklaruar si një nga burimet e të ardhurave dhe me kusht që kjo 
veprimtari të mos përbëjë qëllimin primar të veprimtarisë së organizatës. Nëse OShC, 
nëpërmjet ushtrimit të veprimtarisë ekonomike, realizon fitime, ato duhet të përdoren për 
përmbushjen e qëllimeve të përcaktuara në statut dhe në aktin e themelimit të saj. 
 
*************************************************************************** 
 

 Prokurimi publik 
 
Neni 1, pika 2 e ligjit Nr. 162/2020 “Për prokurimin publik” përcakton se: 
 
“Prokurimi, sipas kuptimit të këtij ligji, është blerja e punëve, furnizimit të mallrave ose 
shërbimeve nëpërmjet një kontrate publike nga ana e një ose më shumë autoriteteve ose 
enteve kontraktore nga operatorët ekonomikë që zgjidhen nga këto autoritete ose ente 
kontraktore, pavarësisht nëse punët, furnizimet e mallrave ose shërbimet përdoren ose jo për 
qëllime publike.” 
 
Neni 4, pikat 6, 9 dhe 32 përcaktojnë se: 
“6. “Entet kontraktore” janë: 
a) autoritete kontraktore ose sipërmarrje publike, që kryejnë një nga veprimtaritë e 
përmendura në nenet 60 deri në 662 të këtij ligji; 
b) ente, të cilat nuk janë autoritete kontraktore ose sipërmarrje publike sipas shkronjës “a”, 
por kanë si veprimtari të tyre një nga veprimtaritë e përmendura në nenet 60 deri në 66 ose 
çdo kombinim të tyre dhe funksionojnë mbi bazën e të drejtave të veçanta ose ekskluzive, të 
dhëna nga një autoritet kompetent. 
9. “Fondet publike” janë: 
a) çdo vlerë monetare e buxhetit të shtetit, e përcaktuar për përdorim në prokurimet publike; 
b) çdo vlerë monetare e buxhetit vendor, e përcaktuar për përdorim në prokurimet publike; 
c) fonde ndihme ose kredi, të dhëna nga donatorë të huaj, sipas një marrëveshjeje 
ndërkombëtare, në të cilën kërkohet zbatimi i procedurave të këtij ligji; 
ç) të ardhurat nga shteti, ndërmarrjet lokale, shoqëritë tregtare dhe entet e tjera, ku shteti 
zotëron shumicën e aksioneve ose të kapitalit. 
32. “Operator ekonomik” është çdo person fizik ose juridik, ose ent publik apo grup 
personash/entesh, përfshirë shoqëritë me sipërmarrje të përkohshme të tyre.” 

 
2 Veprimtaritë e përcaktuara në nenet 60-66 janë: gazi dhe ngrohja; energjia elektrike; uji; shërbimet e transportit; 
portet dhe aeroportet; shërbimet postare. 

Nisur nga përcaktimet e mësipërme, që të jemi në kushtet e prokurimit publik në nivelin e 
vetëqeverisjes vendore, duhet që të jemi në kushtet e: 

- blerjes së punëve, furnizimit të mallrave ose shërbimeve nëpërmjet një kontrate publike 
nga ana e një ose më shumë autoriteteve ose enteve kontraktore; 

- një vlerë monetare e buxhetit vendor, e përcaktuar për përdorim në prokurimet publike,  
- të qenit një operator ekonomik për të realizuar një ofertë me qëllim ofrimin e 

shërbimeve, kryerjen e punëve, furnizimin me mallra në fushat e përcaktuara nga 
legjislacioni për prokurimin publik, domethënë në kushtet e realizimit të një veprimtarie 
ekonomike. 
 

*************************************************************************** 
 

 Legjislacioni për sistemin buxhetor 
 
Neni 3, pika 19 e ligjit nr.9936, datë 26.6.2008 “Për menaxhimin e sistemit buxhetor në 
Republikën e Shqipërisë” (i ndryshuar) përcakton se grant është e ardhura, e përfituar në 
formën e dhurimit, për një qëllim të përcaktuar ose jo, pa kusht kthimi dhe pa interes, që 
përdoret për financimin e veprimtarive ekonomike. 
 
Neni 9, shkronja “a”, pika “iii” dhe neni 10, shkronja “b”, pika “ii” përcaktojnë se në arkëtimet 
e njësive të vetëqeverisjes vendore, në arkëtimet joreciproke përcaktohen të ardhurat nga 
grantet dhe në pagesat e njësisë së vetëqeverisjes vendore përfshihen pagesat, që lidhen për 
transaksione joreciproke: pagesat për grante kontribute dhe donacione. Neni 39, paragrafi 4 
përcakton se Këshilli i Ministrave, me propozimin e Ministrit të Financave, rregullon 
marrëdhëniet dhe procedurat ndërmjet ministrisë përgjegjëse për financat dhe njësive të 
qeverisjes së përgjithshme, për nënshkrimin, lëvrimin dhe raportimin e granteve. 
 
Nisur nga përcaktimet e sipërpërmendura, kategorizimi i një fondi që shpërndahet në kuadër të 
ReLOad, si grant e lidh atë me veprimtarinë ekonomike, ku si rezultat të grantit bashkitë 
sigurojnë arkëtime por kryejnë dhe pagesa, në kuadër të legjislacionit për menaxhimin e 
sistemit buxhetor. Kategorizimi i fondeve të ReLOaD si grant, nuk pasqyron karakteristikat e 
grantit dhe nuk mund të shpërndahet nga bashkitë në kushtet dhe përcaktimet ligjore që lidhen 
me të. 
 
*************************************************************************** 
 

 E drejta administrative dhe vetëqeverisja vendore 
 
Ligji nr. 44/2015 “Kodi i procedurave administrative i Republikës së Shqipërisë” përcakton se 
akti normativ nënligjor është çdo shprehje e vullnetit nga një organ publik, në ushtrimin e 
funksionit të tij publik, që rregullon një apo disa marrëdhënie juridike, duke vendosur rregulla 
të përgjithshme të sjelljes dhe nuk është i shteruar në zbatimin e tij. Nisur nga ky përcaktim 
vendimi i Këshillit Bashkiak për miratimin e metodologjisë LOD është një akt normativ 

nënligjor dhe shërben mjaft mirë, si bazë ligjore për ndërmarrjen e procedurave të shpërndarjes 
së fondeve, duke mos kërkuar miratime të tjera ligjore në nivel qendror.  
 

 
*************************************************************************** 

 
 Legjislacioni për sportet 

 
Ajo që është vënë re ndër vite, në zbatimin e ReLOad nga bashkitë në Shqipëri, është 
shpërndarja e fondeve nëpërmjet Metodologjisë LOD ndaj shoqatave sportive që veprojnë në 
këto bashki. Në disa bashki të vendit shoqatat sportive janë të pakta në numër, duke mos lejuar 
respektimin e parimit të konkurrueshmërisë të Metodologjisë LOD: konkurrimi i disa OShC-
ve për të përfituar një fond nga bashkitë.  
 
Neni 19 i ligjit Nr. 79/2017 “Për sportin” (i ndryshuar) përcakton se: 
“Shoqatat sportive kanë për qëllim pjesëmarrjen në veprimtari sportive ose zhvillimin e tyre, 
në përputhje me këtë ligj dhe me legjislacionin shqiptar në fuqi.  
2. Mënyra e krijimit, forma e organizimit dhe e funksionimit dhe objekti i veprimtarisë së 
shoqatave sportive mbështeten në Kodin Civil të Republikës së Shqipërisë, kuadrin ligjor për 
organizatat jofitimprurëse dhe për regjistrimin e organizatave jofitimprurëse, si dhe në bazë 
të këtij ligji.  
3. Shoqatat sportive kombëtare nuk mund të zhvillojnë veprimtari sportive ose të marrin pjesë 
në to pa u regjistruar, si anëtare në federatën shqiptare të sportit përkatës.  
4. Shoqatat sportive mund të përfitojnë financime edhe nga organet e pushtetit qendror ose 
vendor, në zbatim të dispozitave të legjislacionit shqiptar në fuqi, nëpërmjet transfertave dhe 
nga burime të tjera.” 
 
Bazuar në përcaktimet e sipërpërmendura, bashkitë mund të shpërndajnë fondet ndaj shoqatave 
sportive, nëpërmjet transfertave dhe rregullimi i procedurave për shpërndarjen e tyre nëpërmjet 

Akt normativ nënligjor
• shprehje e vullnetit;
• në ushtrimin e funksionit të tij publik;
• rregullon një apo disa marrëdhënie

juridike;
• vendos rregulla të përgjithshme të

sjelljes;
• nuk është i shteruar në zbatimin e tij.

Akt individual
• shprehje e vullnetit;
• në ushtrimin e funksionit të tij publik;
• kundrejt një apo më shumë subjektesh të

përcaktuara individualisht të së drejtës;
• krijon, ndryshon ose shuan një marrëdhënie

juridike konkrete.

një vendimi të Këshillit Bashkiak, i cili mund ti përjashtojë këto procedura nga Metodologjia 
LOD. 
 

III. MODELE TË NGJASHME 
 
A i nënshtrohen të gjitha fondet publike në pushtetin qendror dhe në vetëqeverisjen vendore në 
Shqipëri, procedurave të prokurimit publik? A ekzistojnë raste të financimit të aktorëve të 
shoqërisë civile nga fondet publike dhe që shpërndarja e tyre nuk i nënshtrohet rregullave të 
prokurimit publik? 
 

 Financimi i projekteve në kuadër të mbështetjes së shoqërisë civile 
Nenet 18 dhe 19 të ligjit nr.10 093, datë 9.3.2009 “Për organizimin dhe funksionimin e 
Agjencisë për Mbështetjen e Shoqërisë Civile (AMSHC)” përcaktojnë se: 
“1. Fondi shpërndahet sipas përparësive të përcaktuara nga bordi mbikëqyrës. 
2. Drejtori ekzekutiv i AMSHC-së: 
a) siguron hartimin dhe zhvillimin e kushteve të granteve, në përputhje me specifikat e fushave; 
b) shpall publikisht grantin dhe kriteret e konkurrimit e të përzgjedhjes së kandidatëve 
përfitues; 
c) krijon komisionin e vlerësimit të projektpropozimeve, prej jo më pak se me 3 veta për çdo 
procedurë konkurrimi, në përbërje të të cilit marrin pjesë, me cilësinë e të ftuarit, përfaqësues 
të organizatave të shoqërisë civile, sipas parimeve e rregullave të përcaktuara nga bordi 
mbikëqyrës; 
ç) përcakton afatet dhe personat përgjegjës për negocimin e kushteve ose të ndryshimeve të 
nevojshme në projektpropozim, sipas kushteve të përcaktuara nga komisioni i vlerësimit; 
d) njofton kandidatët pjesëmarrës në një procedurë të caktuar; 
dh) lidh kontratën me fituesin. 
3. Komisioni i vlerësimit ka këto detyra: 
a) hap, shqyrton dhe vlerëson kriteret e kualifikimit të projektpropozimeve të marra, në 
përputhje me kriteret dhe afatet e përcaktuara në dokumentet e konkurrimit; 
b) shpall rezultatet e konkurrimit dhe vë në dijeni kandidatët pjesëmarrës për projektet 
jofituese, duke dhënë dhe arsyet përkatëse. 
4. Në kontratë përcaktohen, të paktën, mënyra e transferimit të fondit, dokumentacioni dhe 
mënyra e raportimit financiar dhe të performancës, llojet e shpenzimeve, të njohura e të 
pranueshme, format e kontrollit, përfshirë detyrimin e subjektit përfitues për të vënë në 
dispozicion të Kontrollit të Lartë të Shtetit dokumentacionin për veprimtarinë financiare të 
kryer, mënyra e dokumentimit të shpenzimeve dhe produktit/rezultateve të projektpropozimit të 
financuar, si dhe kushtet apo përgjegjësitë e tjera të ndërsjella. 
5. Organi përgjegjës i autoriteteve të tjera financuese, në zbatim të pikave 2 e 3 të këtij neni, 
është titullari i këtij autoriteti. 
 
Neni 19 
Procedura bazë 
1. Autoritetet financuese, në kuptim të këtij ligji, shpërndajnë fonde për mbështetje të shoqërisë 

civile, në bazë të konkurrimit të hapur e të përzgjedhjes publike të projektpropozimeve, në 
përputhje me parimet dhe procedurën e përcaktuar në këtë ligj. 
2. Projektpropozimet vlerësohen në bazë të përputhshmërisë së tyre me qëllimet e programit, 
për të cilin janë propozuar, aftësisë së kandidatit dhe efektshmërisë së veprimtarive, për sa u 
përket rezultateve e kostove. Kriteret e hollësishme për vlerësimin për çdo grant shpallen 
publikisht. 
Këto kritere nuk mund të ndryshohen gjatë të gjithë procedurës përkatëse. 
3. Procedura e përzgjedhjes së projektpropozimit përfshin fazat e mëposhtme: 
a) botimin e planit vjetor të veprimit; 
b) njoftimin paraprak e botimin e çdo procedure konkurrimi për një grant të caktuar dhe vënien 
në dispozicion të dokumenteve përkatëse të konkurrimit; 
c) ndryshimet dhe sqarimet e bëra gjatë procedurës; 
ç) dorëzimin e projektpropozimit dhe regjistrimin e kandidatëve pjesëmarrës nga autoriteti 
financues; 
d) shqyrtimin e pranueshmërisë së plotësimit të aftësive teknike e financiare e të regjistrimit 
dhe vlerësimin e projektpropozimit; 
dh) njoftimin e rezultateve të konkurrimit, përfshirë kushtet për përshtatje ose ndryshime; 
e) në rast refuzimi të të gjithë kandidatëve, deklaratën dhe arsyet e këtij refuzimi; 
ë) negocimin e mundshëm për ndryshimet e përcaktuara, si kusht për miratimin e 
projektpropozimit fitues; 
f) negocimin dhe nënshkrimin e kontratës; 
g) botimin e informacionit, sipas përcaktimeve të këtij ligji. 
4. Bordi mbikëqyrës, me propozimin e drejtorit ekzekutiv, miraton kontratën tip, sipas 
legjislacionit në fuqi dhe rregullat procedurale, të zbatueshme për fondet për mbështetje të 
shoqërisë civile, të cilat shpërndahen sipas këtij ligji.” 
 
Mbështetja e shoqërisë civile nga AMShC bëhet nëpërmjet fondeve që sigurohen nga buxheti 
i shtetit, por nuk i nënshtrohen rregullave të prokurimit publik, por realizohen sipas një 
procedure të mirë detajuar të përcaktuar në legjislacionin në fuqi. 
*************************************************************************** 
 

 Financimi i shërbimeve shoqërore të njësive të vetëqeverisjes vendore3 
 
UNDP në Shqipëri, në kuadër të Programit të Përbashkët të Kombeve të Bashkuara “Askush 
të mos mbetet pas” (LNB) – faza e dytë, që zbatohet në partneritet me Qeverinë Shqiptare dhe 
financohet nga Agjencia Zvicerane për Zhvillim dhe Bashkëpunim (SDC) ka mbështetur 
hartimin e Udhëzuesit “Për prokurimin e shërbimeve sociale në nivel bashkie në përputhje me 
legjislacionin në fuqi” (Udhëzues). Në këtë udhëzues ndër të tjera parashtrohet:  
 

 
3 https:/www.undp.org/sites/g/files/zskgke326/files/2023-
07/udhezues_per_prokurimet_e_sherbimeve_sociale.pdf  

“Agjencia e Prokurimit Publik nuk i ka dhënë zgjidhje paqartësisë së Bashkisë Tiranë në lidhje 
me shërbimet shoqërore me vlerë nën 20.000.000 lekë. Në këtë përgjigje Agjencia e Prokurimit 
Publik shprehet se: 
i. Shërbimet që brenda një vitit kalendarik kanë një fond nën vlerën 20.000.000 lekë nuk i 
nënshtrohen procedurave të prokurimit. 
ii. Autoriteti Kontraktues do të kryejë procedurën duke respektuar parimet e transparencës, 
trajtimit të barabartë të operatorëve ekonomikë dhe nxitjes së konkurrencës. 
Pra, bazuar në këtë përgjigje bashkitë: 
 
 Nuk kanë detyrim ligjor të ndjekin procedurë të hapur sipas legjislacionit shqiptar për 

prokurimin e shërbimit dhe, 
 Duhet të ndërtojnë një procedurë përzgjedhje për ofrimin e shërbimeve sociale duke 

respektuar parimet e transparencës, trajtimit të barabartë të operatorëve ekonomike 
dhe nxitjen e konkurrencës. 

Rekomandohet për realizimin e kontratave për shërbime shoqërore me vlerë nën 20.000.000 
lekë, përdorimi i praktikës së përzgjedhjes së organizatave jofitimprurëse për ofrimin e 
shërbimit social dhe setit të dokumenteve, të hartuar gjatë konsulencës, prezantuar në Aneksin 
A.” 
Aneksi A i Udhëzuesit përcakton një procedurë të organizuar jo sipas përcaktimeve ligjore të 
legjislacionit në fuqi për prokurimin publik, por të një gare publike, transparente dhe në 
respektimi të legjislacionit në fuqi të shërbimeve shoqërore.  
 
*************************************************************************** 
 

 Financimi i projekteve në kuadër të artit dhe kulturës 
 
Neni 26 i ligjit Nr.10 352, datë 18.11.2010 “Për artin dhe kulturën” (i ndryshuar) përcakton se: 
“1. Ministria përgjegjëse për artin dhe kulturën, nga fondi buxhetor i miratuar për çdo vit, 
financon: 
a) projekte të paraqitura nga persona fizikë, juridikë, vendas ose të huaj, që kanë në objekt të 
veprimtarisë së tyre artin dhe kulturën; 
b) projekte dhe veprimtari artistike e kulturore, të cilat konsiderohen të rëndësisë së veçantë 
dhe që kanë një buxhet që arrin mbi 40 për qind të fondit vjetor për projekte. 
2. Ky fond nuk i nënshtrohet legjislacionit të prokurimit publik. 
3. Procedurat, që ndiqen për financimin e projekteve artistike, sipas shkronjës "b", të pikës 1, 
të këtij neni, miratohen me vendim të Këshillit të Ministrave.” 
 
Vendimi i Këshillit të Ministrave nr. 709, datë 24.10.2012 “Për procedurat e financimit të 
projekteve dhe veprimtarive artistike e kulturore” dhe vendimi i Këshillit të Ministrave nr. 540, 
datë 21.12.1992 “Për krijimin e këshillave artistiko-kulturore dhe për shpërblimin e anëtarëve 
të tyre” përcakton procedurat që ndiqen për financimin e projekteve në kuadër të artit dhe 
kulturës, ku specifikohet se këto fonde nuk i nënshtrohet procedurave të prokurimit publik. 

Bashkia e Tiranës4 pasqyron në mënyrë të detajuar procedurat, që ndiqen në shpërndarjen e 
fondeve në kuadër të artit dhe kulturës5. 
 

 
 
 
 
 
 
 
 
 
 
 
 
 
 
 
 
 
 
 
 
 
 
 

 
4 https://tirana.al/uploads/2019/5/20190516100126_vendim-nr12-miratimi-i-rregullores-se-financimit-
te-projekteve-kulturore.pdf  
5 https://tirana.al/faqe/thirrje-per-aplikime  

IV. NDËRMARRJA E PROCEDURAVE NGA BASHKITË 
 
Bashkitë të cilat janë bërë pjesë e ReLOaD, kanë të miratuar në këshillat e tyre bashkiakë, të 
gjitha procedurat dhe dokumentet, në kuadër të ndërveprimit për përfitimin e fondeve publike 
nga aktorët e shoqërisë civile. ReLOaD bën të mundur shpërndarjen e fondeve nëpërmjet një 
metodologjie të konsoliduar që është Metodologjia LOD. Bazuar në analizën e metodologjisë 
së përdorur dhe legjislacionit në fuqi, u bë e mundur hartimi i disa përfundimeve dhe 
rekomandimeve, si më poshtë vijon: 
 
 Legjislacioni për prokurimin publik përcakton se kush, çfarë dhe si i nënshtrohemi 

rregullave të prokurimit publik duke e lidhur çdo procedurë me një objektiv të mirë 
përcaktuar, që është veprimtaria ekonomike me qëllim sigurimin e fitimit.  

 Mbështetja e shoqërisë civile me fonde publike nuk përbën veprimtari ekonomike 
sepse ajo nuk sjell ofrimin e një shërbimi, furnizimin me një mall, blerjen e një produkti 
për bashkitë, me qëllim sigurimin e fitimit, në kuptimin ekonomik për OShC-të. 
Mbështetja e shoqërisë civile nënkupton kalimin e fondeve publike kundrejt aktorëve 
të ndryshëm të shoqërisë civile, në këtë rast OShC-të për të fuqizuar aktorë të tjerë të 
shoqërisë civile. Vlen për t’u theksuar fakti, që në shpërndarjen e fondeve publike 
metodologjia LOD mundëson zhvillimin e një gare publike, të hapur, konkurruese dhe 
transparente. 

 Vendimet e Këshillave Bashkiakë, që kanë miratuar procedurat në kuadër të ReLOaD, 
përbëjnë për njësitë e vetëqeverisjes vendore bazën ligjore për vendimmarrjen. Vendimi 
i Këshillit Bashkiak përbën një akt normativ nënligjor, mbi të cilin mbështeten të gjitha 
procedurat. Për analogji në rastin e financimit të projekteve në kuadër të artit dhe 
kulturës, Bashkia Tiranë dhe jo vetëm, ka bërë miratimin në Këshill Bashkiak të 
procedurës së shpërndarjes së fondeve dhe strukturat përkatëse, që bëjnë të mundur 
shpërndarjen e tyre. Në të gjitha rastet e parashtruara në analizën ligjore, procedurat e 
ndjekura në shpërndarjen e fondeve janë të ngjashme me Metodologjinë LOD të 
përcaktuar nga ReLOaD. 

 Legjislacioni në fushën buxhetore përcakton se çfarë nënkupton “grant” duke e lidhur 
atë ngushtësisht me veprimtarinë ekonomike, ku bashkitë kanë arkëtime dhe pagesa nga 
grantet. Nisur nga përcaktimet ligjore, bashkitë mund të mos e klasifikojnë fondin në 
“grant”, por mund ta klasifikojnë atë në “fond për mbështetjen e shoqërisë civile”; 
“financim për shoqërinë civile”. 

 Në rastin e shërbimeve shoqërore, Agjencia e Prokurimeve Publike ka parashtruar se: 
për fonde deri në 20 000 000 lekë nuk duhet të ndiqen procedurat e përcaktuara nga 
legjislacioni në fuqi për prokurimet publike, por duhet të realizohet një garë e hapur, 
transparente dhe publike. Bazuar në këto përcaktime, mund t’i drejtohemi Agjencisë së 
Prokurimit Publik për të kërkuar mendimin e saj, në lidhje procedurat që duhen ndjekur 
dhe se si duhet të ndiqen ato, nga njësitë e vetëqeverisjes vendore. 

V. SHËRBIMET PUBLIKE DHE GRANTDHËNIA NË KUADËR TË ReLOaD 
 
Njësitë e vetëqeverisjes vendore janë strukturat shtetërore, që ofrojnë më shumë shërbime 
publike, me rreth më shumë se 160 shërbime të ofruara. Në kuadër të ofrimit të shërbimeve 
publike ligji nr.139/2015 “Për vetëqeverisjen vendore” (i ndryshuar) përcakton se njësitë e 
vetëqeverisjes vendore sigurojnë dhënien e shërbimeve publike, nëpërmjet një ose më shumë 
instrumenteve të mëposhtme: 

 njësive organizative të veta, që janë pjesë e strukturës administrative të njësisë vendore; 

 ndërmarrjeve për shërbimet publike, sipas legjislacionit në fuqi; 
 kontraktimit të dhënies së shërbimeve me palë të treta; 

 përdorimit të instrumenteve të përshtatshme të partneritetit publik dhe privat, sipas 
legjislacionit në fuqi; 

 krijimit të shoqërive tregtare në pronësi apo bashkëpronësi të njësisë vendore, sipas 
legjislacionit në fuqi. 

Në çdo rast, pavarësisht nga instrumenti i përzgjedhur, njësia vendore do të jetë përgjegjëse 
për: 

 hartimin dhe vendosjen e një sistemi administrimi të performancës së shërbimit, bazuar 
mbi standarde vendore dhe/ose standarde minimale kombëtare; 

 hartimin dhe vendosjen e një sistemi treguesish, përfshirë edhe aspektin gjinor për 
matjen e performancës; 

 krijimin e një njësie të posaçme në strukturën e njësisë së vetëqeverisjes vendore, e cila 
do të jetë përgjegjëse për prezantimin, mbikëqyrjen dhe monitorimin e performancës e 
të shërbimit, përfshirë edhe aspektin gjinor. 

Njësia e vetëqeverisjes vendore mund të ofrojë mbështetje financiare për ndërmarrjet bashkiake 
për shërbimet publike dhe/ose për shoqëritë tregtare me kapital të njësisë së vetëqeverisjes 
vendore, fusha e veprimit të së cilës lidhet me dhënien e një shërbimi publik që është 
përgjegjësi e kësaj njësie. 
 
Nisur nga sa më sipër, njësive të vetëqeverisjes vendore i njihet e drejta për të kaluar fondet e 
tyre publike për ofrimin e shërbimeve që janë përgjegjëse, vetëm në rast se këto shërbime 
publike ofrohen nga: 

 ndërmarrjet bashkiake për shërbimet publike; dhe/ose 

 shoqëritë tregtare me kapital të njësisë së vetëqeverisjes vendore, fusha e veprimit të së 
cilës lidhet me dhënien e një shërbimi publik që është përgjegjësi e kësaj njësie. 

 
Në nenin 2, pikat 4 dhe  4/1 të ligjit nr. Nr.8788, datë 7.5.2001 “Për organizatat jofitimprurëse” 
(i ndryshuar) përcaktohet se: 
“4. "Veprimtari jofitimprurëse" kuptohet çdo veprimtari ekonomike ose joekonomike me 
kusht që të ardhurat ose pasuritë e organizatave jofitimprurëse, kur ka të tilla, të 
përdoren vetëm për realizimin e qëllimeve të përcaktuara në statutin e organizatës. 
4/1. "Veprimtari ekonomike" kuptohet veprimtaria e organizuar nga një organizatë 
jofitimprurëse, me qëllim nxjerrjen e të ardhurave në këmbim të ofrimit të shërbimeve apo 
të mallrave të ofruara, për të mundësuar misionin e organizatës, me kushtin që 
veprimtaria ekonomike nuk përbën qëllimin parësor të organizatës, si dhe të përdoren 
për përmbushjen e qëllimeve të përcaktuara në statut dhe në aktin e themelimit.” 

Nisur nga përcaktimet e mësipërme ligjore, sjellim në vëmendje se veprimtaritë e organizatave 
jofitimprurëse ndahen në veprimtari jofitimprurëse dhe veprimtari ekonomike, ku realizimi apo 
ofrimi i shërbimeve nga organizatat jofitimprurës parashtrohet si një veprimtari ekonomike, ku 
të ardhurat e siguruar përdoren për përmbushjen e qëllimeve të përcaktuara në statut dhe në 
aktin e themelimit.  
 
Ligji i sipërpërmendur përcakton se, organizata jofitimprurëse, për realizimin e qëllimit dhe 
objektit të veprimtarisë së saj, ka të drejtë të ushtrojë veprimtari ekonomike. Ajo mund të 
zhvillojë veprimtari ekonomike pa qenë nevoja që të krijojë një subjekt të veçantë për këtë 
qëllim, me kusht që kjo veprimtari të jetë në përputhje me qëllimet e organizatës jofitimprurëse, 
të jetë deklaruar si një nga burimet e të ardhurave dhe me kusht që kjo veprimtari të mos përbëjë 
qëllimin primar të veprimtarisë së organizatës. Nëse organizata jofitimprurëse, nëpërmjet 
ushtrimit të veprimtarisë ekonomike, realizon fitime, ato duhet të përdoren për përmbushjen e 
qëllimeve të përcaktuara në statut dhe në aktin e themelimit. 
 
Në kuadër të veprimtarisë që ushtrojnë organizatat jofitimprurëse dhe pagesave të detyrimeve 
tatimore nga ana e tyre, në nenin 2 është përcaktuar se: 
“"Grant" është ofrimi i fondeve ose i bazës materiale përmes një kontrate ose marrëveshjeje, 
sipas një procedure të përcaktuar konkurrimi, për realizimin e veprimtarisë së organizatës 
jofitimprurëse, në përputhje me qëllimin dhe fushën e veprimtarisë së saj, të përcaktuara në 
statut.” 
Në nenin 40 të po këtij ligji përcaktohen dhe detyrimet tatimore, që i nënshtrohen organizatat 
jofitimprurëse bazuar në llojin e fondeve që përfitojnë apo veprimtari që realizojnë: 
“Organizatat jofitimprurëse, pavarësisht nga format e organizimit, qëllimi që ndjekin dhe 
veprimtaritë që ushtrojnë, përjashtohen nga tatimi mbi të ardhurat, që realizojnë nga 
dhurimet, grantet, interesat bankarë dhe kuotat e anëtarësisë. 
Organizatat jofitimprurëse, që kryejnë veprimtari ekonomike, i nënshtrohen tatimit mbi të 
ardhurat, vetëm në rast se të ardhurat e realizuara nuk destinohen për veprimtari, për 
të cilat organizata është regjistruar.” 
 
Ky aspekt ligjor duhet të mbahet në konsideratë nga njësitë e vetëqeverisjes vendore, që 
shpërndajnë grante në kuadër të ReLOaD dhe donatorëve të tjerë, që në rastet kur organizatat 
jofitimprurëse do të ofrojnë shërbime publike, që realizohen dhe janë detyrë funksionale e 
njësive të vetëqeverisjes vendore, duhet ti nënshtrohen ligjit nr. Nr. 162/2020 “Për prokurimin 
publik” (i ndryshuar), që parashtron se fondet publike i nënshtrohen procedurave të prokurimit 
publik dhe vetë organizatat jofitimprurëse duhet të respektojnë përcaktimet ligjore për 
detyrimet tatimore të parashtruara sa më sipër. 

VI. AKTI NËNLIGJOR NË DHËNIEN E GRANTEVE NGA BASHKITË 
 
Njësitë e vetëqeverisjes vendore në dhënien e granteve duhet të realizojnë me organizatat 
jofitimprurëse, përfituese të granteve në kuadër të ReLOaD një kontratë. Kontrata që hartohet 
nga njësitë e vetëqeverisjes vendore duhet të mbaj në konsideratë përcaktimet e pikës V të kësaj 
analize ligjore dhe duhet theksuar se ajo nuk duhet hartuar si një kontratë shërbimi, por si një 
marrëveshje/kontratë dhënie granti.  
 
Kontrata e Shërbimit është një kontratë, që rregullon mënyrën e ofrimit të shërbimeve, duke 
siguruar në të njëjtën kohë mbrojtjen e interesave ekonomike dhe ligjore të palëve, ku palët 
janë Ofruesit e Shërbimeve dhe Klienti. Ligji Nr.7850, datë 29.7.1994 “Kodi Civil i Republikës 
së Shqipërisë” (i ndryshuar) nuk ka dispozita që rregullojnë shprehimisht Kontratën e 
Shërbimit, megjithatë, në bazë të lirisë kontraktore, palët janë të lira të nënshkruajnë midis tyre 
çfarëdo marrëveshje që nuk është në kundërshtim me parimet e së drejtës, legjislacionit dhe 
rendit publik në vend. Kontrata e Shërbimit është dokument i rëndësishëm për personat dhe/ose 
bizneset që ofrojnë shërbime, veçanërisht atëherë kur marrëveshja e realizuar me gojë mbi 
kushtet e ofrimit të shërbimeve nuk mjafton për të përmbushur kërkesat e palëve mbi 
përmbushjen e detyrimeve dhe mënyrat e pagesës. Kontratat e Shërbimit mund të përdoren 
gjithashtu nga persona apo kompani që kanë për qëllim nënkontraktimin e proceseve të 
biznesit. Një Ofrues shërbimesh mund të jetë një person ose kompani që ofron shërbime 
profesionale ndaj një Klienti. Në Kontratën e Shërbimit, palët bien dakord të ofrojnë shërbime 
në shkëmbim të kompensimit.  
 
Njësitë e vetëqeverisjes vendore duhet të hartojnë një draft kontratë dhënie/ofrimi granti ku të 
mbajnë në konsideratë disa elementë të detyrueshëm, që ajo duhet të ketë, si: 

 informacion i detajuar mbi palët, që nënshkruajnë kontratën; 

 informacion mbi arsyet pse po shkojmë drejt nënshkrimit të kësaj kontrate; 

 përkufizime të termave, që do të përdoren në kontratë. 

 legjislacioni mbi të cilën është hartuar kontrata; 

 qëllimi i kontratës; 

 fondi dhe detajimi i financimit/shpërndarjes së fondit gjatë periudhës së zbatimit të 
kontratës; 

 periudha e zbatimit të kontratës; 

 detyrimet e palëve, që nënshkruajnë kontratën duke i specifikuar ato në përputhje me 
procedurat ligjore dhe aktet nënligjore; 

 specifikimi i detyrave të drejtorive, që ndërveprojnë në bashki në kuadër të zbatimit të 
kontratës; 

 planifikimi dhe procedurat e dhënies së granteve (planifikimi i pagesës, procedura dhe 
afati i pagesës, pezullimi i pagesës, moskalimi i pagesës). 

 mekanizmat e kontrollit të bashkisë gjatë zbatimit të kontratës dhe projektit; 

 detyrimi për të paraqitur dokumentet në kuadër të procedurave të raportimit (raportimi 
financiar apo narrativ); 

 vlerësimi/monitorimi i projektit; 

 mundësitë e ndryshimit të kontratës dhe legjislacionit, që do ti nënshtrohen palët; 

 detajimi i procesit të zbatimit të kontratës; 

 shtyrja e zbatimit të projektit, procedura e pezullimit të kontratës dhe të projektit dhe 
kushtet e ndërprerjes së kontratës; 

 sanksionet administrative, në rast të shkeljes së kushteve të vendosura në kontratë; 

 konflikti i interesit midis palëve; 

 konfidencialiteti; 

 pronësia mbi produktet e përfituara nga zbatimi i projektit; 

 mbrojtja e të dhënave personale; 

 vizibiliteti i financimit; 

 komunikimi midis palëve; 

 legjislacioni i zbatueshëm ndaj kontratës së hartuar; 

 afati i vlefshmërisë së kontratës; 

 procedurat e njoftimit të palëve; 

 procedurat e zgjidhjes së konflikteve, që mund të lindin në bazë të kontratës së 
nënshkruar; 

 gjuha që përdoret në kontratë; 

 numri i kopjeve, që do të nënshkruhen nga palët; 

 dokumentet që do ti bashkëlidhen kontratës, duhet të vendosen në Anekse të 
numërtuara, që të jetë më e lehtë referimi i tyre.  

 
Në Aneksin nr.1 të kësaj analize është pasqyruar një draft kontrate për dhënien/ofrimi granti 
që mund ti shërbejë njësive të vetëqeverisjes vendore, në procedurat e dhënies së granteve.  

Legjislacioni i analizuar: 
 Ligji Nr.8788, datë 7.5.2001 “Për organizatat jofitimprurëse” (i ndryshuar); 
 Ligji Nr.9901, datë 14.4.2008 “Për tregtarët dhe shoqëritë tregtare” (i ndryshuar); 
 Ligji nr.9936, datë 26.6.2008 “Për menaxhimin e sistemit buxhetor në Republikën e 

Shqipërisë” (i ndryshuar); 
 Ligji Nr.10 352, datë 18.11.2010 “Për artin dhe kulturën” (i ndryshuar); 
 Ligji nr.139/2015 “Për vetëqeverisjen vendore” (i ndryshuar); 
 Ligji nr. 44/2015 “Kodi i procedurave administrative i Republikës së Shqipërisë”; 
 Ligji Nr. 68/2017 “Për financat e vetëqeverisjes vendore” (i ndryshuar); 
 Ligji Nr. 79/2017 “Për sportin” (i ndryshuar); 
 Ligji Nr. 162/2020 “Për prokurimin publik”; 
 Vendimi i Këshillit të Ministrave nr. 540, datë 21.12.1992 “Për krijimin e këshillave 

artistiko-kulturore dhe për shpërblimin e anëtarëve të tyre”; 
 Vendimi i Këshillit të Ministrave nr. 709, datë 24.10.2012 “Për procedurat e financimit 

të projekteve dhe veprimtarive artistike e kulturore”. 

ANEKSI NR. DRAFT KONTRATE PËR DHËNIE/OFRIMI GRANTI 
                   

          
Nr.______prot.                                                                                          Tiranë, më___.___.20 
                                            
                                                                          KONTRATË 

Nr.  
Ndërmjet  

Palëve kontraktuese  
1. __________________________si palë që jep mbështetjen financiare (më poshtë referuar 

si:) e përfaqësuar nga ________________me adresën e selisë dhe korrespondencës: 
__________________Tiranë nga njëra anë, 

dhe 
 

2.  Emri i Përfituesi Z. _______________ me numër NIPT: K______T, si palë që përfiton 
fondet (më poshtë referuar si: Përfituesi), përfaqësuar nga Administratori Z. __________ 
me numrin e kartës së identitetit _________, me adresë: Lagjja “ _______________ 

 
 
 

Kanë rënë dakord për sa më poshtë: 
 
 
I. DISPOZITA TË PËRGJITHSHME 

Neni 1 
Objekti i Kontratës  

(1) Kjo kontratë rregullon të drejtat dhe detyrimet e palëve kontraktuese lidhur 
_______________________________ 
(2) Kontrata e nënshkruar u referohet termave të mëposhtëm: 
 
 
 

Neni 2 
Granti i alokuar 

(1) Totali i shumës ___________________________ LEKË.  
 
(2) Procedurat për dhënien 
 

Neni 3 
Të Drejtat e Përfituesit 

 
(1) Përfituesi ka të drejtë të marrë pagesën e 
fondeve______________________________________. 

(2) Përfituesi ka të drejtë të kërkojë ndryshime të kësaj Kontrate së 
paku___________________________. 
(3) Përfituesi ka të drejtë të kërkojë ndryshimin e kësaj kontrate në këto raste: 

 
(4) Përfituesi ka të drejtë të kërkojë ndryshime të kësaj Kontrate në lidhje me dispozitën e 
përmendur në__________________ të këtij Neni vetëm në rast të: 

 një force madhore, 

 fatkeqësive natyrore të njohura nga Autoriteti Shtetëror, 

 ndalimit/ndërprerjes së prodhimit të mallrave të caktuara të cilat janë pjesë e 
investimit, objekt i kësaj Kontrate, 

 pamundësisë së furnitorëve për të ofruar mallra ose shërbime, 

 ndryshimeve që lindin nga nevoja për sinkronizim me legjislacionin, 

 situatave që nuk mund të parashikohen në momentin e kontraktimit, 

 futjes së teknologjive të reja që mund të përmirësojnë efikasitetin e investimit, 
objekt i kësaj Kontrate. 

Neni 4 
Detyrimet e Përfituesit 

 
1) Përfituesi është i detyruar ____________________________________ 

2) Përfituesi është i detyruar të përfundojë zbatimin e projektit 
__________________________________. 

3) Përfituesi është i detyruar t’i dërgojë 
bashkisë_________________________________. 

4) Përfituesi është i detyruar që në afatin prej 30 ditësh kalendarike _______________të 
paraqesë kërkesën për pagesë dhe të gjitha dokumentet e kërkuara me kërkesë jo më 
vonë se ___________ 

5) Përfituesi është i detyruar të paraqesë dokumentacionin e kërkuar nga kjo 
kontratë_________________________. 

6) Përfituesi është i detyruar të shlyejë të gjitha pagesat ndaj palëve të 
treta________________________. 

7) Përfituesi është i detyruar të mbështesë kërkesën për ndryshim të kontratës me 
dokumentet _____________________________________________________. 

8) Përfituesi është i detyruar të dërgojë informacion/të dhëna me 
kërkesë_______________. 

9) Përfituesi është i detyruar të informojë menjëherë për shfaqjen e rrethanave që ndikojnë 
ndjeshëm në ekzekutimin e kësaj Kontrate. 

 
Neni 5 

Të Drejtat e Bashkisë 
 

1) Bashkia ka të drejtë të kryejë__________________________________________. 

2) Bashkia ka të drejtë të kërkojë dokumentacion 
plotësues/shtesë_____________________. 

3) Bashkia ka të drejtë të kërkojë informacion, të dhëna dhe materiale të nevojshme për 
monitorimin,___________________________. 

4) Bashkia ka të drejtë të njoftojë në faqen e internetit informacionin e mëposhtëm mbi 
Përfituesit: 

- Emri dhe mbiemri  
- Shumën e fondeve në lekë të paguara sipas programit  
- _______________________ 
5) Bashkia ka të drejtë të refuzojë kërkesën për ndryshime të kësaj Kontrate për arsye 

se_______________ 
6) Bashkia ka të drejtë të kërkojë kthimin e grantit nëse Përfituesi: 
___________________________________________. 

 
Neni 6 

Detyrimet e Bashkisë 
 

1) Bashkia është e detyruar të ekzekutojë pagesën brenda______________________. 
2) Bashkia është e detyruar të kryejë pagesën me ______ këst. 
3) Bashkia është e detyruar të kryejë kontroll_________________. 
4) Bashkia është e detyruar, pas pranimit të kërkesës për ndryshim për shkak katastrofe 

natyrore, të veprojë në përputhje me dispozitat_________________. 
5) Bashkia është e detyruar të veprojë sipas të dhënave personale të Përfituesit në përputhje 

me legjislacionin nga fusha e mbrojtjes së të dhënave personale. 

Neni 7 
(1) Kjo kontratë ndërpritet: 

- me marrëveshje reciproke ndërmjet palëve kontraktuese, 
- në mënyrë të njëanshme nga__________________________, 

(2) Në rast të ndërprerjes së kontratës ___________________ do të njoftojë menjëherë 
Përfituesin. 
(3) Në rast të ndërprerjes së kontratës ____________________Përfituesi është i detyruar të 
njoftojë ______________________ së paku _________ditë përpara afatit të përmendur 
___________________ 

Neni 8 
Shkëmbimi i informacionit 

(1) Përfituesi deklaron nën përgjegjësinë e plotë morale, materiale dhe penale që të gjitha të 
dhënat nga raportet, dokumentet dhe deklaratat e dorëzuara në bashki janë të besueshme dhe 
autentike. 
(2) Përfituesi deklaron_______________________________. 
(3) Për informacion mbi dokumentet e duhura që duhet të dorëzohen 
_______________________________________ 
Adresa:          

Neni 9 
Mosmarrëveshjet 

 
Në rast mosmarrëveshjesh ose keqkuptimi që mund të rezultojë nga kjo kontratë, palët kontraktuese 
do t'i zgjidhin ato me marrëveshje, me dëshirën e mirë me mirëkuptim të ndërsjelltë dhe, në rast të 
kundërt, Gjykata _____________________________do të jetë autoriteti kompetent.  

 
Neni 10 

Hyrja në fuqi dhe kohëzgjatja e kontratës 
 

(1) Duke nënshkruar këtë kontratë, palët shprehin vullnetin e tyre të lirë, konfirmojnë se kanë 
lexuar dhe kuptuar kontratën dhe janë dakord me të drejtat dhe detyrimet që rrjedhin nga kjo 
kontratë si dhe me pasojat e saj ligjore. 
(2) Kjo kontratë hyn në fuqi ditën e nënshkrimit nga të dyja palët kontraktuese dhe mbetet në 
fuqi _______________________________________________. 

 
Neni 11 

Numri i kopjeve 
Kjo Kontratë përbëhet nga ____ kopje identike 
origjinale,________________________________________.  
 

Neni 12 
Shtojca  

Shtojcat e mëposhtme janë pjesë përbërëse e kësaj Kontrate: 
Shtojca 1-  

 

Datë, ____.____.20                                                            Datë, ____.____.20 

Nr. protokolli ___ /______              

 
 
 
 
 
 
 
 
 
 
 
 
 


